
〈追惟恩隆禮異。逈無前比。皆由陛下孝通神明。愛廣四海。錫類之恩。下被臣母。今以殘年歸命鴻造必賜憫惻。所以未蒙識察者。臣精誠未至。未有〉

〈以感動聖心故也。敢披𤁋肝膽。再具奏陳。伏乞聖慈檢會累奏。早賜處分。許臣依舊外祠。以終犬馬養親之志。臣母子一心。誓當殫勤香火。仰報生〉

〈成之萬一。　辭免改除知紹興府劄子　臣奮身孤逺。本乏材能。徒縁際會於聖明。遂致叨塵於宰輔。已試之效。曾蔑絲毫。退歸田廬。方切念咎。敢〉

〈謂陛下天地有容日月委照。擢從散地。分閫西南。臣以有母篤老。難陟修途。𤁋懇再三。控詞千百。非敢違命。實矜從。旁觀者為臣寒心。謂必獲譴。〉

〈雖臣亦自知罪當萬死。不敢迯刑。而陛下曲軫洪私。特𡸁哀憫。既免臣萬里之役。更貫臣稽慢之愆。改畀輔藩。俾榮親老。正使臣自為計。不過如此。〉

〈臣之遭遇。可謂極矣。是以母子相視。感激流涕。而至於無言可諭也。然臣辭難而得易。辭逺而得近。在臣之私固為榮幸。如物議何。而况會稽都會〉

〈為三輔。豈可使孱𤨏之臣以私計而得。伏望聖慈。收還成命。改授耆碩。容臣且奉外祠。以安分守。魏鶴山大全集再辭免紹興府劄子　臣比者輙〉

〈控愚裏。仰干淵聴。誤蒙詔答。未賜允俞。重惟臣所苦脾疾。盖自六月以來所更非一醫。所知非一人。暫憩金陵。又移蕪湖。皆舟車徃來之衝。困憊之〉

〈狀。不能以掩人之耳目。大抵衣冠僅屬。若無他苦。而數日之食。不能以一溢米。肺肝熏灼。陽氣虛危。凡所謂調中養胃之劑。更嘗殆徧。略無寸效。自〉

〈入秋冬以治脾無效。始悟為暑毒所藴。而醫莫能辨。故積温成熱。積熱成衰。其勢不容不以寒劑救之。因此元氣銷磨。肌膚臞瘁。逮于近日。心力俱疲。〉

〈已治歸舟。擇十月未發蕪湖。而餘疾未除。方從近地問醫。又間光黄間虜騎未退。故且姑緩旬月。忽蒙陛下特頒御筆。處以輔藩。俾之卧護東郊。閔〉

〈勞以煩劇之事。知臣莫若君。臣仰體殊私。感深至泣。然臣竊自惟念。進退去就。實行已之大方。使臣貪冐寵榮昧於一出。則衰頽之迹。習間成惰。一〉

〈旦付之以民社之重。投之於衣冠之衝。剸撥應酬。力所不逮。萬目所屬。必以不量力哂之。况東淛一道。地廣民夥。非扶病養痾之人所宜勝任。欲望〉

〈皇帝陛下俯矜愚悃。終惠㣲軀。且今還山處陰休影以俟平復。或旬𡻕後稍可支綴餘息。以聴使令。則東西南北。寧敢告勞以自棄於聖世。臣詞危〉

〈情迫。從欲是期。曹彦約昌谷集辭免寳章閣學士知常德府公劄子　某昨為新除寳章閣學士。事體太重。及筋力不逮。不可以任常德一郡之寄。〉


〈且奏且申。已兩具免牘。未拜俞允之命。豈不知荐扣天閽。屢違播告。干犯稠疊。實為有罪。若使常德尚是待次。亦且冐昧拜命。俟到田里然後有請。〉

